
MINTAQADA AHOLI BANDLIGINI 

TA’MINLASHNING ILMIY-NAZARIY ASOSLARI 
Samiyeva Gulnoza Toxirovna, Safarov Farrux Baxtiyor o‘g‘li 

 

НАУЧНО-ТЕОРЕТИЧЕСКИЕ ОСНОВЫ 

ОБЕСПЕЧЕНИЯ ЗАНЯТОСТИ НАСЕЛЕНИЯ В 

РЕГИОНЕ 
Самиева Гульноза Тохировна, Сафаров Фаррух Бахтиёр угли 

 

SCIENTIFIC AND THEORETICAL 

FOUNDATIONS OF ENSURING EMPLOYMENT 

OF THE POPULATION IN THE REGION 
Samiyeva Gulnoza Tokhirovna, Safarov Farrukh Bakhtiyor ogli 

 
Received: February 8, 2026  Revised: February 14, 2026 Accepted: February 18, 2026 Published: March 1, 2026 

Annotatsiya. Mazkur maqolada mintaqada aholi bandligini ta’minlashning ilmiy-nazariy asoslari 

tadqiq etilgan. Xorijiy, MDH hamda O‘zbekiston iqtisodchi olimlarining ilmiy qarashlari asosida mehnat 

bozori, bandlik va ishsizlik muammolarining iqtisodiy o‘sish, hududiy rivojlanish va ijtimoiy barqarorlikka 

ta’siri tahlil qilingan. Shuningdek, hududiy bandlik siyosati, mehnat bozori segmentatsiyasi, kichik biznes 

va xususiy tadbirkorlik orqali ish o‘rinlari yaratishning nazariy jihatlari yoritilgan. Tadqiqot natijalari 

mintaqada aholi bandligini ta’minlash samaradorligini oshirishga qaratilgan ilmiy xulosa va amaliy 

takliflarni shakllantirishga xizmat qiladi. 

Kalit so‘zlar: aholi bandligi, mehnat bozori, ishsizlik, hududiy rivojlanish, ijtimoiy-iqtisodiy 

siyosat, kichik biznes, tadbirkorlik. 

Аннотatsiя. В статье исследованы научно-теоретические основы обеспечения занятости 

населения в регионе. На основе научных подходов зарубежных, стран СНГ и узбекских ученых 

проанализированы проблемы рынка труда, занятости и безработицы, а также их влияние на 

экономический рост, территориальное развитие и социальную стабильность. Особое внимание 

уделено вопросам региональной политики занятости, сегментatsiи рынка труда, а также созданию 

рабочих мест через развитие малого бизнеса и частного предпринимательства. Полученные выводы 

и предложения направлены на повышение эффективности обеспечения занятости населения в 

регионах. 

Ключевые слова: занятость населения, рынок труда, безработица, региональное развитие, 

социально-экономическая политика, малый бизнес, предпринимательство. 

Abstract. This article examines the scientific and theoretical foundations of ensuring employment 

in a region. Based on the scholarly views of foreign, CIS, and Uzbek economists, the study analyzes labor 

market issues, employment and unemployment, and their impact on economic growth, regional 

development, and social stability. Particular attention is paid to regional employment policy, labor market 

segmentation, and job creation through the development of small business and private entrepreneurship. 

The research findings contribute to the formulation of theoretical conclusions and practical 

recommendations aimed at improving employment efficiency at the regional level. 

Keywords: employment, labor market, unemployment, regional development, socio-economic 

policy, small business, entrepreneurship. 

https://ojs.kstu.uz/index.php/ej
https://doi.org/10.70769/3030-315X.II.2.2.2026.10


             Innovatsion iqtisodiyot / Инновационная экономика / Innovative economy 

https://ojs.kstu.uz/index.php/ej                                                          Qarshi davlat texnika universiteti 

56 

▪ KIRISH 

Dunyo bo‘yicha globallashuv, iqtisodiy 

integratsiya va texnologik taraqqiyot sharoitida aholi 

bandligini ta’minlash masalasi har bir davlatning 

barqaror ijtimoiy-iqtisodiy rivojlanishini belgilovchi eng 

muhim omillardan biri hisoblanadi. Aholi bandligi 

darajasi mamlakat iqtisodiyotining samaradorligi, 

ijtimoiy barqarorlik, fuqarolar turmush darajasi va 

daromadlarining o‘sishi bilan bevosita bog‘liq. Birgina 

Lotin Amerikasi va Karib mintaqasida 2024 yilda 

ishsizlik darajasi 6-7 % atrofida bo‘ldi, ammo ko‘plab 

ishchi joylar norasmiy sektorda qolmoqda va ish sifati 

pastligi saqlanmoqda [1].   

Xalqaro tajribalardan ko‘rinadiki, barqaror 

iqtisodiy rivojlanishga erishgan davlatlar avvalo mehnat 

bozorini tartibga solish, aholi bandligini ta’minlashning 

samarali mexanizmlarini yaratish va doimiy ravishda 

takomillashtirishga alohida e’tibor qaratgan. Xususan, 

rivojlangan mamlakatlarda (jumladan, OECD va boshqa 

yuqori daromadli davlatlar) aholining ish bilan bandligini 

oshirish bo‘yicha asosiy siyosat va amaliy yo‘nalishlar – 

institutsional, iqtisodiy va ijtimoiy choralar bilan raqamli 

asosda va ilmiy tarzda taqdim etiladi. 2025 yil holatiga 

ko‘ra, OECD hududidagi ishsizlik darajasi taxminan 4,9 

%, bu esa yuqori darajadagi bandlikni ifodalaydi. Ish 

bilan bandlik darajasi esa 72,1 % ga еtgan, bu esa 

rivojlangan davlatlarda mehnat bozorining nisbatan 

barqarorligidan dalolat beradi [2]. 

O‘zbekiston Respublikasi Prezidenti 

Sh.M.Mirziyoyev tomonidan Oliy Majlisga yo‘llangan 

Murojaatnomalarda aholi bandligini ta’minlash va 

kambag‘allikni qisqartirish masalalari davlat 

siyosatining ustuvor yo‘nalishlari sifatida belgilab 

berilgan. Davlat rahbari “aholi bandligini oshirish orqali 

fuqarolarning real daromadlarini ko‘paytirish va ularning 

turmush darajasini yaxshilash” zarurligini ta’kidlab, bu 

borada hududiy bandlik dasturlarini ishlab chiqish, kasb-

hunar o‘rgatish tizimini rivojlantirish, kichik biznes va 

xususiy tadbirkorlikni kengaytirish orqali yangi ish 

o‘rinlarini yaratish vazifalarini belgilab berdi hamda 

“kasblarni rivojlantirish va yangi mehnat bozori 

arxitekturasini yaratish – kelgusi yil uchun 

dasturimizning toʻrtinchi ustuvor yoʻnalishidir. Hozirgi 

vaqtda yangi texnologiyalar, raqamlashtirish va sunʼiy 

intellekt taʼsirida dunyoda ish oʻrinlarining soni, shakli 

va mazmuni keskin oʻzgarmoqda. Yaqin besh yilda 

mavjud kasblarning 30 foizi toʻliq avtomatlashtiriladi, 50 

foizi boʻyicha esa yangi malakalar talab qilinadi” [3], deb 

ta’kidladi.  

2030-yilgacha mo‘ljallangan ijtimoiy-iqtisodiy 

rivojlanish strategiyasida aholi bandligini ta’minlash 

bo‘yicha qator muhim vazifalar ko‘zda tutilgan. 

Jumladan, mehnat bozorini rivojlantirish, norasmiy 

bandlikni qisqartirish, yoshlar va xotin-qizlar bandligini 

oshirish, hududlarda kasanachilik va oilaviy 

tadbirkorlikni kengaytirish, kasb-hunar va tadbirkorlikka 

o‘qitish tizimini takomillashtirish orqali barqaror 

bandlikni ta’minlash belgilangan. Ushbu vazifalarning 

samarali amalga oshirilishi esa aholi bandligini 

ta’minlashning tashkiliy va ijtimoiy-iqtisodiy 

mexanizmlarini chuqur ilmiy asosda o‘rganishni talab 

etadi. Hududlarda, ayniqsa Qashqadaryo viloyati 

misolida aholi bandligini ta’minlash mexanizmlarini  

o‘rganish mazkur hududning iqtisodiy va demografik 

xususiyatlari bilan izohlanadi. Viloyatda aholining 

yuqori tabiiy o‘sishi, mehnat resurslari salohiyatining 

katta ekanligi, qishloq xo‘jaligi va sanoat tarmoqlarining 

hududiy notekis rivojlanganligi bandlik masalasiga 

kompleks yondashuvni talab etadi.  

▪ TADQIQOT METODOLOGIYASI 

Maqolada tizimli yondashuv, tahlil va sintez, 

induksiya va deduksiya, qiyoslash, monografik kuzatuv, 

statistik guruhlash, sо‘rovnoma usullaridan 

foydalanilgan. 

▪ ADABIYOTLAR TAHLILI 

Mintaqada aholi bandligini ta’minlash, hududiy 

mehnat bozorining rivojlanishi, bandlikka ta’sir etuvchi 

ijtimoiy-iqtisodiy omillar, davlatning bandlik siyosati va 

bandlikni tartibga solish mexanizmlari masalalari bir 

qator xorijiy, MDH va mahalliy olimlar tomonidan 

chuqur o‘rganilgan. Xususan, xorijiy iqtisodchi olimlar 

qatorida J. M. Keynes, A. Sen, G. Becker, P. Krugman, 

R. Layard, D. Autor, O. Blanchard, T. Piketty, J. Stiglitz 

kabi olimlarning ilmiy ishlarida mehnat bozori, bandlik 

va ishsizlik muammolari, bandlikning iqtisodiy o‘sish va 

ijtimoiy barqarorlikka ta’siri nazariy jihatdan asoslab 

berilgan. Ushbu tadqiqotlarda aholi bandligini oshirishda 

inson kapitali, ta’lim sifati, innovatsiyalar, institutsional 

muhit va davlat siyosatining roli alohida ta’kidlangan 

[4,5,6,7]. 

MDH davlatlari olimlari orasida Atkinson A., 

Zubarevich N. V., Bobilev S. N., Solovyeva S. V., 

Polozov V. A., Lipina S. A., Agapova YE. V., 

Vaytszekker E., Zaxarov V. M., Vashalova T. V. kabi 

tadqiqotchilarning ilmiy ishlarida hududiy rivojlanish, 

mehnat bozori segmentatsiyasi, mintaqalararo bandlik 

tafovutlari va ijtimoiy siyosatning bandlikka ta’siri 

masalalari atroflicha o‘rganilgan [8,9,10,11]. Ularning 

tadqiqotlarida mintaqaviy iqtisodiyot va bandlik 

o‘rtasidagi uzviy bog‘liqlik ilmiy jihatdan asoslab 

berilgan. 

O‘zbekistonlik iqtisodchi olimlar va 

tadqiqotchilar tomonidan ham aholi bandligi va mehnat 

bozori muammolari keng yoritilgan. Jumladan, 

Q.Abduraxmonov, A.E.Ergashev, T.K.Iminov, 

A.V.Vahabov, T.Z.Teshaboyev, M.T.Butaboyev, 

Sh.Sh.Shohimardonov, B.Yu.Xudoyberdiyev va boshqa 

olimlarning ilmiy izlanishlarida bandlikni 

ta’minlashning ijtimoiy-iqtisodiy mexanizmlari, hududiy 

bandlik siyosati, kichik biznes va xususiy tadbirkorlik 

orqali ish o‘rinlari yaratish masalalari chuqur tahlil 

qilingan [12,13,14,15]. 

Mazkur olimlarning ilmiy ishlari aholi bandligini 

ta’minlashda iqtisodiy o‘sish, investitsiya muhiti, 

infratuzilma rivoji, kasb-hunar ta’limi va demografik 

omillarning rolini ochib berishga xizmat qilgan. Shu 

bilan birga, bandlikni oshirishda mintaqaviy 

xususiyatlarni hisobga olish zarurligi hamda hududlar 

kesimida differensial yondashuvni qo‘llash muhimligi 

asoslab berilgan. Shu bilan birga, mavjud ilmiy 

tadqiqotlarda mintaqada aholi bandligini ta’minlashning 

ijtimoiy-iqtisodiy mexanizmlarini kompleks va tizimli 

yondashuv asosida baholash, ularning o‘zaro 

bog‘liqligini aniqlash hamda hududiy darajada 

takomillashtirish bo‘yicha masalalar еtarli darajada 

chuqur tadqiq etilmagan.  

▪ TAHLIL VA NATIJALAR 

Mintaqada aholi bandligini ta’minlashning ilmiy-

nazariy asoslari yoritilishida bir qancha iqtisodchi 

olimlar fikr-mulohazalari berilgan. Jumladan, J. M. 

Keynes, A. Sen, G. Becker, P. Krugman, R. Layard, D. 

Autor, O. Blanchard, T. Piketty ҳамда J. Stiglitz kabi 

iqtisodchi olimlarning ilmiy tadqiqotlarida mehnat 

bozori, aholi bandligi va ishsizlik muammolari iqtisodiy 

o‘sish hamda ijtimoiy barqarorlikning asosiy omillari 

sifatida nazariy jihatdan asoslab berilgan [4,5,6,7]. 

Xususan, Keynsning makroiqtisodiy nazariyasida 

bandlik darajasi samarali talab hajmi bilan bevosita 

bog‘liq bo‘lib, davlat tomonidan fiskal va pul-kredit 

siyosati orqali ish o‘rinlarini yaratish iqtisodiy o‘sishni 

rag‘batlantiruvchi muhim mexanizm sifatida qaraladi 

(Keynes, The General Theory of Employment, Interest 

and Money, 1936). A. Senning “imkoniyatlar 

yondashuvi”ga ko‘ra, bandlik nafaqat daromad manbai, 

balki inson kapitali rivoji, ijtimoiy adolat va barqaror 

taraqqiyotning muhim sharti hisoblanadi (Sen, 

Development as Freedom, 1999). 

G. Bekker inson kapitali nazariyasi orqali mehnat 

bozorida ta’lim va kasbiy ko‘nikmalarga investitsiyalar 

bandlik darajasini oshirish hamda ishsizlikni 

qisqartirishda hal qiluvchi ahamiyatga ega ekanini ilmiy 

asoslaydi (Becker, Human Capital, 1964). P. Krugman va 

O. Blanshar tadqiqotlarida esa ishsizlikning siklik va 

tuzilmaviy shakllari makroiqtisodiy barqarorlikka jiddiy 

ta’sir ko‘rsatishi, yuqori ishsizlik iqtisodiy o‘sish 

sur’atlarini pasaytirishi ko‘rsatib berilgan (Krugman, 

End This Depression Now! 2012; Blanchard, 

Macroeconomics, 2017). 

Shuningdek, R. Leyard ishsizlikning ijtimoiy 

oqibatlarini, jumladan farovonlik darajasi va jamiyatdagi 

ijtimoiy barqarorlikka salbiy ta’sirini nazariy va empirik 

jihatdan asoslab bergan (Layard, Happiness: Lessons 

from a New Science, 2005). D. Autor mehnat bozorida 

texnologik o‘zgarishlar va avtomatlashtirish 

jarayonlarining bandlik tuzilmasiga ta’sirini tahlil qilib, 

mehnat bozorini faol tartibga solish zarurligini 

ta’kidlaydi (Autor, Work of the Past, Work of the Future, 

2019). 

T. Piketti va J. Stiglits ilmiy ishlarida esa ishsizlik 

va past bandlik daromadlar tengsizligini kuchaytirishi, bu 

esa iqtisodiy o‘sishning uzoq muddatli barqarorligiga 

xavf solishi nazariy jihatdan isbotlangan (Piketty, Capital 

in the Twenty-First Century, 2014; Stiglitz, The Price of 

Inequality, 2012). Demak, ushbu olimlar qarashlari 

mehnat bozori va aholi bandligini ta’minlash iqtisodiy 

o‘sishni jadallashtirish va ijtimoiy barqarorlikni 

mustahkamlashning asosiy nazariy poydevori ekanini 

ko‘rsatadi. 

MDH davlatlari olimlari orasida A. Atkinson, N. 

V. Zubarevich, S. N. Bobilev, S. V. Soloveva, V. A. 

Polozov, S. A. Lipina, Ye. V. Agapova, E. von 

Weizsäcker, V. M. Zakharov hamda T. V. Vas’halova 

kabi tadqiqotchilarning ilmiy ishlarida hududiy 

rivojlanish, mehnat bozori segmentatsiyasi, mintaqalaro 

bandlik tafovutlari va ijtimoiy siyosatning aholi 

bandligiga ta’siri masalalari chuqur nazariy tahlil 

qilingan [8,9,10,11]. 

Jumladan, A. Atkinson o‘z tadqiqotlarida 

hududlar o‘rtasidagi daromad va bandlik tafovutlari 

ijtimoiy tengsizlikning asosiy manbalaridan biri ekanini 

ko‘rsatib, faol ijtimoiy siyosat mehnat bozoridagi 

disbalanslarni yumshatishda hal qiluvchi ahamiyatga ega 

ekanini nazariy jihatdan asoslaydi (Atkinson, Inequality: 

What Can Be Done 2015). N. V. Zubarevich ishlarida esa 

iqtisodiy faollik va bandlik darajasining hududlar 

kesimida keskin farqlanishi Rossiya va boshqa MDH 

mamlakatlarida mintaqalaro ijtimoiy-iqtisodiy 

nomutanosibliklarning asosiy sabablaridan biri sifatida 

qaraladi (Zubarevich, Regional Development and 

Inequality in Russia, 2010). 

S. N. Bobilev va S. A. Lipina tadqiqotlarida 

barqaror hududiy rivojlanish konsepsiyasi doirasida aholi 

bandligini ta’minlash iqtisodiy o‘sish bilan bir qatorda 

ijtimoiy barqarorlikning muhim sharti sifatida 

baholanadi, bunda davlatning hududiy siyosati mehnat 

bozoriga faol ta’sir etuvchi omil sifatida namoyon 

bo‘ladi (Bobilev, Lipina, Sustainable Development of 

Regions, 2016). 

Shuningdek, S. V. Solovyova, YE. V. Agapova va 

V. A. Polozov ishlarida mehnat bozorining 

segmentatsiyasi — ya’ni rasmiy va norasmiy sektorlar, 

yuqori va past malakali ish o‘rinlari o‘rtasidagi farqlar — 

bandlik sifati va aholi daromadlariga to‘g‘ridan-to‘g‘ri 

ta’sir ko‘rsatishi ilmiy asoslab berilgan (Soloveva, Labor 

Market Segmentation, 2014). 

YE. fon Vaytszekker va V. M. Zaxarov 

tadqiqotlarida esa hududiy iqtisodiy siyosat, ekologik va 

ijtimoiy omillarni hisobga olgan holda olib borilganda, 

uzoq muddatli barqaror bandlikni ta’minlash imkoniyati 

oshishi ta’kidlanadi (Weizsäcker, Factor Five, 2009; 

Zakharov, Regional Policy and Employment, 2012). T. 

V. Vashalova ishlarida ijtimoiy qo‘llab-quvvatlash 

mexanizmlari va faol mehnat bozori siyosatining 

ishsizlik darajasini pasaytirishdagi roli nazariy va amaliy 

jihatdan yoritilgan (Vas’halova, Social Policy and 

Employment, 2015). 

Shu tariqa, MDH davlatlari olimlarining ilmiy 

qarashlari hududiy rivojlanish darajasi, mehnat bozori 

tuzilishi va ijtimoiy siyosat aholi bandligiga bevosita 

ta’sir ko‘rsatishini hamda mintaqalaro bandlik 

tafovutlarini kamaytirish kompleks davlat siyosatini 

talab etishini nazariy jihatdan isbotlab beradi. 

O‘zbekiston iqtisodchi olimlari – 

Q.Abduraxmonov, A.E.Ergashev, T.K.Iminov, 

A.V.Vahabov, T.Z.Teshaboyev, M.T.Butaboyev, 

Sh.Sh.Shohimardonov, B.Yu.Xudoyberdiyev va boshqa 

tadqiqotchilarning ilmiy izlanishlarida aholi bandligini 

ta’minlashning ijtimoiy-iqtisodiy mexanizmlari, hududiy 

bandlik siyosati hamda kichik biznes va xususiy 

tadbirkorlik orqali ish o‘rinlari yaratish masalalari chuqur 

nazariy va amaliy jihatdan tahlil qilingan [12,13,14,15]. 

Jumladan, Q.Abduraxmonov o‘z ilmiy ishlarida 

mehnat bozorini tartibga solish, aholi bandligini 

oshirishda davlat siyosati va bozor mexanizmlarining 

o‘zaro uyg‘unligini asoslab, hududiy xususiyatlarni 

inobatga olgan holda bandlik siyosatini shakllantirish 

zarurligini ta’kidlaydi (Abduraxmonov, Mehnat 

iqtisodiyoti va bandlik, 2018). A. E. Ergashev va T. K. 

Iminov tadqiqotlarida esa demografik omillar, mehnat 

resurslari tarkibi hamda hududlar kesimida iqtisodiy 

faollik darajasining bandlikka ta’siri ilmiy jihatdan 

asoslab berilgan. 

A. V. Vahabov, B. Y. Xudoyberdiyev va M. T. 

Butaboyyev ishlarida kichik biznes va xususiy 

tadbirkorlikni rivojlantirish yangi ish o‘rinlari 

yaratishning eng samarali manbalaridan biri sifatida 

qaraladi. Ular tadbirkorlik subyektlarini moliyaviy 

qo‘llab-quvvatlash, soliq imtiyozlari va institutsional 

muhitni yaxshilash orqali hududlarda barqaror bandlikni 

ta’minlash mumkinligini nazariy jihatdan isbotlaydilar 

(Vahabov, Kichik biznes va bandlik, 2019). 

Shuningdek, T. Z. Teshaboyev va Sh. Sh. 

Shohimardonov tadqiqotlarida hududiy bandlik siyosati 

doirasida mahalliy mehnat bozorlarining o‘ziga xos 

xususiyatlari, qishloq va shahar hududlari o‘rtasidagi 

bandlik tafovutlari hamda ularni kamaytirish 

mexanizmlari atroflicha tahlil qilingan. Mualliflar faol 

mehnat bozori siyosati, kasbga qayta tayyorlash va 

hududiy investitsiya dasturlari aholi bandligini 

oshirishda muhim ahamiyat kasb etishini ta’kidlaydilar. 

O‘zbekiston olimlarining mazkur ilmiy qarashlari aholi 

bandligini ta’minlash iqtisodiy o‘sish, hududiy 

rivojlanish va ijtimoiy barqarorlikni ta’minlashning 

muhim shartlaridan biri ekanini, ayniqsa kichik biznes va 

xususiy tadbirkorlikni qo‘llab-quvvatlash orqali ish 

o‘rinlari yaratish bandlik siyosatining ustuvor yo‘nalishi 

sifatida qaralishi lozimligini nazariy jihatdan asoslab 

beradi. 

▪ XULOSA VA TAKLIFLAR 

Olib borilgan nazariy tahlillar shuni ko‘rsatadiki, 

mehnat bozori va aholi bandligini ta’minlash masalalari 

iqtisodiy o‘sish, hududiy rivojlanish hamda ijtimoiy 

barqarorlik bilan uzviy bog‘liq bo‘lgan murakkab 

ijtimoiy-iqtisodiy jarayon hisoblanadi. J. M. Keyns, A. 

Sen, G. Bekker, P. Krugman, R. Leyard, D. Autor, O. 

Blanshar, T. Piketti, J. Stiglits kabi xorijiy olimlarning 

nazariy yondashuvlarida bandlik darajasining pasayishi 

iqtisodiy o‘sish sur’atlarini sekinlashtirishi, ishsizlik esa 

ijtimoiy tengsizlik va barqarorlikka salbiy ta’sir 

ko‘rsatishi ilmiy jihatdan asoslab berilgan. Shuningdek, 

MDH mamlakatlari olimlari tadqiqotlarida hududiy 

rivojlanish darajasidagi tafovutlar mehnat bozori 

segmentatsiyasini kuchaytirishi, bu esa mintaqalaro 

bandlik disbalanslarini keltirib chiqarishi isbotlangan. 

O‘zbekiston olimlarining ilmiy ishlarida esa aholi 

bandligini ta’minlashning ijtimoiy-iqtisodiy 

mexanizmlari, hududiy bandlik siyosati hamda kichik 

biznes va xususiy tadbirkorlik orqali ish o‘rinlari 

yaratishning ustuvor ahamiyati atroflicha yoritilgan. 

Umuman olganda, mazkur ilmiy qarashlar aholi 

bandligini ta’minlash faqat mehnat bozori doirasida 

emas, balki makroiqtisodiy siyosat, hududiy rivojlanish 

strategiyalari va ijtimoiy himoya tizimi bilan uyg‘un 

holda amalga oshirilishi lozimligini nazariy jihatdan 

tasdiqlaydi. 

Yuqoridagi nazariy xulosalardan kelib chiqqan 

holda, mintaqada aholi bandligini ta’minlash 

samaradorligini oshirish maqsadida quyidagi takliflarni 

ilgari surish maqsadga muvofiq: 

1. Hududiy bandlik siyosatini 

takomillashtirish. Har bir hududning iqtisodiy salohiyati, 

demografik tarkibi va mehnat resurslari xususiyatlarini 

hisobga olgan holda differensiallashgan bandlik 

dasturlarini ishlab chiqish lozim. 

2. Kichik biznes va xususiy tadbirkorlikni 

qo‘llab-quvvatlashni kuchaytirish 

Soliq imtiyozlari, imtiyozli kreditlar va institutsional 

muhitni yaxshilash orqali tadbirkorlik subyektlarining 

faoliyatini rag‘batlantirish, bu esa yangi ish o‘rinlari 

yaratishning asosiy manbai sifatida xizmat qiladi. 

3. Faol mehnat bozori siyosatini rivojlantirish. 

Kasbga qayta tayyorlash, malaka oshirish va qayta 

o‘qitish dasturlarini mehnat bozori talablariga 

moslashtirish orqali ishsizlik darajasini kamaytirish 

maqsadga muvofiq. 

4. Mehnat bozori segmentatsiyasini 

qisqartirish. Rasmiy va norasmiy bandlik o‘rtasidagi 

tafovutlarni kamaytirish, norasmiy sektorda band 

bo‘lgan aholini rasmiy mehnat munosabatlariga jalb etish 

mexanizmlarini kuchaytirish zarur. 

5. Ijtimoiy himoya va bandlik siyosatining 

uyg‘unligini ta’minlash 

Ijtimoiy nafaqalar, subsidiyalar va bandlik dasturlarini 

o‘zaro muvofiqlashtirish orqali aholining mehnat 

faolligini oshirishga erishish mumkin. 

6. Mehnat bozori monitoringi va tahlil tizimini 

takomillashtirish 

Hududlar kesimida bandlik va ishsizlik ko‘rsatkichlarini 

doimiy tahlil qilish, raqamli platformalar asosida mehnat 

bozori ma’lumotlar bazasini rivojlantirish zarur. 

